
以詔書行之○趙王高燧之國彰德○改禮部左侍郎胡

濙爲太子賓客兼南京國子祭酒○擢儒士吳訥爲監察

御史○命征夷將軍榮昌伯方智率師討交趾黎利○徙

岷王楩于武岡○遣漢王高煦子瞻坼於鳳陽守皇陵

文皇北征晏駕高煦子瞻坼在北京凡朝廷事潜遣人馳

報一晝夜六七行高煦日亦遣數十人入京師濳何幸有

變　上固知之顧益厚遇倍加歲祿賜賚萬計先是瞻坼

憾父殺其母屢發父過惡　文皇曰爾父子何忍也至是

高煦悉上瞻坼前後覘報朝中事又曰廷議旦夕發兵取

安樂　上召瞻圻示之曰汝處父子兄弟閒讒搆至此乎

稚子不足誅遣鳳陽守皇陵

四月詔勉山東及淮安徐州夏秋粮之半停罷一切官買

物料時有至自南京者　上問所過地方何似對曰淮徐

山東民多乏食而有司徵夏稅方急遂召問少師蹇義所

對亦然　上坐西角門召大學士楊士奇等令草詔免稅

粮之半及罷官買士奇對曰　皇上憫恤民窮誠出於至

仁若斯事亦可令户部工部與聞　上曰姑徐之救民之

窮當如救焚拯溺不可遲疑有司慮國用不足必持不決

之意卿等姑勿言命中官具𥿄筆令士奇等就西角樓書

詔　上覽畢命用璽遣使齎行　上顧士奇曰汝今可謂

--

户部工部朕悉免之矣左右咸言地方千餘里其閒未必

盡無收亦宜有分別庶不濫恩　上曰恤民寧過厚爲天

下主寧與民寸寸計較耶

　〈建口　仁廟履極未久而所行無非仁民之政正從善轉割改過不吝規模弘遠事事可爲後法求之前代其〉

　〈商高宗周成康之匹乎漢文帝宋仁宗未足多也措乎享國太淺民之無祿痛哉〉

鄭府審理正兪建輔言進賢之路莫重於科舉近年賓興

之士率記誦虛文爲出身之階其實才十無二三盖有年

未二十者雖稱聰敏然未嘗究心修已治人之道一旦僥

倖挂名科目而使之臨政往往率意任情民皆受其弊自

今各處鄕試乞令有司先行審訪務得博古通今行止端

重年過二十五者許令入試比試則務選其文詞典雅議

論切實者進之會試尤加愼選庶幾士務實學而國家得

賢才之用　上諭禮部臣曰所言甚當其卽行之又曰科

舉之士須南北兼取南人須善文詞而北人厚重比累科

所選北人僅得什一非公天下之道自今科塲取士南士

取六分北士取四分爾等其定議各布政司名數以聞

　〈建曰欲行科舉之法須用倉建轉之言不爲無益須救得時弊一半近時止以正文體去鉤𣗥爲救弊者未爲〉

　〈知太之論也知本之論莫善於唐楊館愚於治安要議備之〉

命　皇太子往南京謁祭　皇陵　孝陵因留南京監國

時南京屢奏地震羣臣或請親王及重臣往守之　上曰

